
 

 (Բանաստեղծ Ե. Չարենցի արտասահմանից գրած նամակից) 

Գտնվում եմ արտասահմանում: Պետք է շեշտեմ, որ արտասահման ասածդ 

այնպիսի մի բան է, որի նմանը մենք չենք տեսել անգամ մինչհեղափոխական 

Ռուսաստանում՝ ոսկեփոր բուրժուայի սանձարձակ թագավորություն, որ հասել է իր 

տեսակի կատարելության։ Պատկերացրեք ամեն տեսակի իրեր, իրեր, իրեր—սքանչելի 

օթելներ, վիտրիններ, թատրոններ, խանութներ, մանեկեններ, կիներ, լակեյներ, 

ժուռնալիստներ, քահանաներ, մոլլաներ, դիպլոմատներ, գրողներ, թերթեր, ղրքեր, 

օթոներ, անասուններ—ու այս ամենի վրա նստած ճարպավիզ մեկը, որ իշխում է, լափում 

ու տիրապետում: Եվ այդ բոլորը քծնում են նրան, իրենց գերագույն տիրոջը՝ տիեզերական 

բուրժուային, որ նստում է շքեղ օթելներում, ուտում է ուստրից ու պարում ֆոկստրոտ: Սա, 

իհարկե, առաջին ընդհանուր տպավորությունն է, որից շշմում է մարդ, բայց հետզհետե 

սովորում է աչքը, եւ մարդ սկսում է ավելի սառը նայել ու տեսնել այս պատկերի զանազան 

կողմերը։ Նախ եւ առաջ հիացմունք է առաջացնում նյութական կուլտուբայի այն բարձր 

մակարդակը, որի հանդեպ մեր երկիրը դեռ նահապետական է, համարյա 

նահապետական։ Հարկավոր է սառը սրտով խոստովանել, որ այսօրվա այդ 

հաստասնդուկ դեգեներատը, այդ համաշխարհային բուրժուան հարյուրավոր տարիների 

իր տիրապետության ընթացքում կարողացել է կազմակերպել նյութական այնպիսի մի 

կուլտուրա, որ եթե նրա արանքից մենք այսօր կարողանայինք հանել այլեւս պարազիտ 

դարձած այդ անասունին,— կյանքը դրախտ կդառնար: Մեծ, վիթխարի, նյութական 

ահռելի կուլտուրա է կուտակվել այստեղ, Եվրոպայում: Մարդ շշմում է նրա փայլից ու 

հարմարություններից, բայց երբ տեսնում է, երբ ֆիզիկապես շոշափում է, որ այդ բոլոր 

բարիքներից դեռեւս օգտվում է միմիայն դեգեներացիայի հասած, այդ կուլտուրայի 

առաջաղիմությունը կասեցնող բուրժույը—նա առնվազն... կոմունիստ է դառնում, եթե դեռ 

չէր... Կոմունիստ— գիտե՞ք ինչ հպարտ զգացմունք է առաջանում իմ մեջ այն մտքից, որ ես 

կոմունիստ եմ, բոլշեւիկ, Լենինական կազմակերպության անդամ: Այսինքն մի «բան», որի 

անունը միայն սարսափի է մատնում այստեղ ամեն մի բարեկիրթ բուրժուայի: Այնպիսի մի 

զարհուրանք, անասնական վախ կա այստեղ բոլշեւիզմի հանդեպ, որ անհնարին է 

նկարագրել։ Համարյա ամեն մի քայլում այստեղ զգացվում է բոլշեւիզմի ներկայությունը, 

եւ կա արդեն ոչ թե «ուրվական» է, այլ ահռելի (բուրժուտների համար, իհարկե) մի 

իրականություն, որ շարժվում է եւ կուտակվում, որպես հալած երկաթի հեղեղ, որպեսզի 

սրբե աշխարհի երեսից տիեզերական ձրիակերին, այսօրվա դեռ հղփացող բուրժուային: 

Եվ նա զգում է այս, բնազդով զգում է մահվան մոտալուտ վայրկյանը, բայց չի ուզում 

հավատալ դրան ու մահամերձի վերջին հուսով գործի է դնում զանազան չեմբեռլինների ու 

մուսոլինների, որոնք դժվար թե կարողանան նրան փրկել: 

1925 


